
SIARAN AKHBAR 

 
 

SESI TAKLIMAT PELUANG-PELUANG PERNIAGAAN DALAM  
SEKTOR PERTANIAN DAN AKUAKULTUR 

 
Hari Rabu, 18hb. Rabiulakhir 1448H bersamaan 30hb. September 2026M 

 
Bandar Seri Begawan - Unit Pembangunan Koperasi (UPK) di bawah Kementerian Ekonomi, 

Perdagangan dan Industri (KEPI), hari ini telah menganjurkan Sesi Taklimat ‘Peluang-Peluang 

Perniagaan dalam Sektor Pertanian dan Akuakultur’ bertempat di Dewan Setia Pahlawan, 

Bangunan Kementerian Ekonomi, Perdagangan dan Industri. 

 

Sesi taklimat tersebut telah dihadiri oleh seramai 80 orang peserta terdiri daripada Ahli 

Lembaga Koperasi (ALK), pihak pengurusan koperasi dan ahli-ahli koperasi. Sesi taklimat 

merupakan salah satu inisiatif UPK dalam menggalakkan koperasi-koperasi meneroka 

peluang perniagaan baharu serta mempelbagaikan aktiviti perniagaan, khususnya di sektor 

pertanian dan akuakultur.  

 

Selain itu, sesi ini turut menjadi platform bagi perkongsian pengetahuan dan amalan terbaik 

industri termasuk pendekatan pengurusan dan operasi perniagaan. Perkongsian tersebut 

memberikan pendedahan kepada koperasi mengenai potensi diversifikasi dan nilai tambah 

dalam aktiviti perniagaan, sekaligus membuka ruang kepada koperasi untuk mengenal pasti 

peluang untuk memperluas dan mengembangkan aktiviti perniagaan dalam sektor pertanian 

dan akuakultur pada masa akan datang. 

 

Program tersebut dimulakan dengan sesi taklimat yang disampaikan oleh Jabatan Pertanian 

dan Agrimakanan (DoAA) dan Jabatan Perikanan. Taklimat tersebut memberikan penerangan 

mengenai hala tuju, dasar, garis panduan serta keperluan berkaitan dengan pembangunan 

dan pelaksanaan aktiviti di bawah sektor pertanian dan akuakultur. Program kemudiannya 

diteruskan dengan sesi perkongsian daripada pihak Natural Healing Enterprise dan O.D.E 

Aquaculture and Agriculture Company Sendirian Berhad yang mengetengahkan pengalaman 

serta kejayaan dalam menjalankan aktiviti perniagaan masing-masing. Perkongsian tersebut  

memberikan pendedahan secara langsung mengenai pendekatan, strategi dan amalan terbaik 

yang telah dilaksanakan, di samping memberi gambaran mengenai peluang dan potensi 

perniagaan dalam sektor pertanian dan akuakultur. 

 

Sesi perkongsian tersebut diharap dapat meningkatkan pengetahuan serta kefahaman 

koperasi, serta membantu koperasi mengenal pasti bidang dan peluang perniagaan yang 

bersesuaian untuk diterokai dalam sektor pertanian dan akuakultur. Inisiatif ini juga diharap 

dapat mendorong koperasi untuk mempelbagaikan aktiviti perniagaan secara lebih inovatif 

dan berdaya saing, sekali gus memperkukuh sumber pendapatan serta menyumbang kepada 

pertumbuhan sektor koperasi dan pembangunan ekonomi negara. 

 

Kementerian Ekonomi, Perdagangan dan Industri melalui UPK akan terus melaksanakan sesi 

libat urus dan platform seumpama ini dari semasa ke semasa bagi menggalakkan perkongsian 

pengetahuan, dan kerjasama antara koperasi dengan pihak-pihak berkepentingan. Usaha 

berterusan ini diharap dapat memberikan manfaat kepada koperasi dalam memperluaskan 

aktiviti perniagaan serta meningkatkan sumbangannya kepada pembangunan ekonomi 

Negara Brunei Darussalam. 

 

/TAMAT. 

 
Disediakan oleh: 

 Unit Pembangunan Koperasi 
Kementerian Ekonomi, Perdagangan dan Industri  
Negara Brunei Darussalam 
Tarikh: 18 Rabiulakhir 1448H / 30 September 2026M 

 
 
 
 
 
 
 
 
 
 
 
 
 
 


